
Hivuliqtiuyuq Uqaqtaik Himmautinginnik Kavamatkunni  
 
IQALUIT, Nunavut (August 3, 2010) – Hivuliqtiuyuq Eva Aariak ublumi uqaqtuq hapkuat 
himmautikhat atannguyauyunit Nunavut Kavamatkunni. 
 
Simon Awa Ministaup Tugliatanngurniaqtuq Pitquhiliqiyikkunnut (CLEY).  Mr. Awa hivituyumik 
atlatqiinguyuniklu havaaqaqtuq Nunavunmi, havakhuni haamlatkut kavamanginnut, qaffiuyuniklu 
Inuit timiqutigiyauyunut, CBC-kunnilu.  Tallimani ukiuni nunavunngurmat, Aulapkaiyiuyuq 
umunnga Nunavut Iniqtirininnga Katimayiinginnut, pitquyaupluni atuliqtitauquyauyumut qanuqtut 
piyakha Nunavut Kavamanganik.  Nunavungurmat, Mr. Awa havaarivagaa atannguyauniqmut 
Nunavut Kavamatkunnut, Maligaliqiyikkunni 2004mut Annguhiqiyikkunni/Avatiliriyikkunni 
talvannga.  Tatja Ministaup Tugliatauyuq Avatiliriyikkunnut. 
 
“Simon ayuitpiaqtuq aulapkaiyiuyuni havaktiuyunut, atlatqiiqarhuni ayuittiaqnimik akhuuqhunilu 
ukpiriyaminik atuqtauninnganut pitquhiptiknik,” uqaqtuq Hivuliqtiuyuq Aariak. “Ilihimayunnga 
ikayuqtaugumi amigaittunit havaktiuyunit Pitquhiliqiyikkunnit tamainnilu Nunavut Kavamatkunnit, 
nakuuyumik naunaiqtiniaqtaa kavamakput akhuurningit ihuarhigiami atuqtaptiknik havakviptikniklu 
ilaliutilirumi inuit inuuqatigiiknikkut ukpiriyanginnik.”  
  
Mr. Awa himmautigiyauniaqtuq David Akeeagok-mit, utiffaarahuaq Nunavut Kavamatkunnut  
Ikpiaryukmiitillugu ilamikniitkaluaqtilluni.  Mr. Akeeagok Auyannguraangat Pulaarvinik 
Munaqtiuyuugaluaq Ausuittup Qikiqtaalua Kaanatap Pulaarvinganut 1980 nunguliqtilluni, 
ilihaivaktuqlu Avatiliriniqmut Ayuirhainiq Nunavut Ilihariaqpaallivingani. Nunavut Kavamatkunni 
Mr. Akeeagok havaariyaraluannga Ministaup Tugliata Ikayuqtinga Kiinauyaliqiyikkunnut, 
Ministaup Tugliata Ikayuqtiuplunilu Nuutiriniqmut, Ministaup Tugliataugaluaqlu 
Pitquhiliqiyikkunnut, Ministaup Tugliataugaluaqlu Nunalingni Kavamatkunnilu 
Pivikhaqautikkunnut. 
 
“Quviahuktunnga David angiqtuq havaffaariami Nunavut Kavamatkut aulapkaiviuyunut,” uqaqtuq 
Hivuliqtiuyuq Aariak, “Naunaittuq havaariyaraluamikni inuk atuquiyuq havaqatigiikniqmut 
ilauqatigiikniqlu, tamarmik ittuk kavamaptikni hilataanillu havaqatigiiqarhuta.”  
 
Tahapkuat tikkuaqtauhimanahuat piniaqtuq Saptaipa 1mi, 2010, tamaita Atannguyauyukhat havaat 
Nunavut Kavamatkuni pingahuuyullu Nunavunmi Katimayiuyut inuknikniaqtut.   

